
JANSEN, ERNST (57): Em Berof

Mer woren zor Meddagspaus met paar Kollegen. Ich hatt vürher der AB aangemaht, künnt
jo sin, dat einer aanröf. Mer komen zeröck, wore noch e bessche Schnüss am Schwaade un
su, stundte su öm minge Schreibdesch eröm, do sinn ich op dem Telefon et Lämpche blinke
- dat heiß, ene Aanrof - dröck su op dä Knopp un dann geiht dä Lautsprecher aan. 

En Stemm drop, senngemäß, ävver ich nenn jetz keine Name, keine echte Name: “Tag Herr
Jansen. Mein Name es Schmitz. Bitte rufen Sie mich ganz dringend zeröck unger dä Nummer
null eins sibbe zwei vier fünf null zwei, enä, nä, null eins sibbe zwei vier fünf eins null, nä, dat
stemmp doch nit. Die Nummer es null eins sibbe ei - e sibbe zwei vier fünf - ooch! Scheiße!
Vergess et!” 

Ich han nie widder jet vun däm gehürt. Ich woss och nit, wä dat wor.

